
Arin bizi gara, arinegi, zalantza barik. Eta aurreko gizaldietan horrela ez bazen 

ere, atzera begiratzen dugunean, atzokoa ere gaurkoa izan daitekeela ematen du. Baina 

ez. Goroldioa lotzen ez zaion harriaren antzera, bizitzak aurrera egiten du, sekulan ezeri  

lotu barik. Gizakia badoa, baina bizitzak hortxe darrai, betiereko bidean.

Hizkuntzetan halako zeozer gertatzen da. Halaxe gertatzen da gurean, behinik 

behin. Ezin dugu erabateko ziurtasunez azaldu euskara non jaio zen, noiz, nola… Lan

tzean lantzean zeozer gehiago jakiten dugu honetaz eta hartaz. Hala ere, jakin  badakigu 

euskarak mendeetan zehar bizirautea lortu duela, eta horregatik  dagoela gure artean bizi-

rik  gaur egun, batzuen aburuz, inoiz baino zabalduago. 

Euskara ezagutzen dugu, besteak beste, hainbat ikerlari, filologo, idazle eta hiz­

kuntzalari zein hizkuntzazalek jagon eta aztertu  egin dutelako, bai. Baina ezagutzen 

dugu, batez ere, aurreko gizaldietan gure arbasoek erabili izan dutelako, arazoak arazo, 

debekuak debeku, gorabehera guztien gainetik. Eta horrela helarazi digutelako,  euren 

erabiltze horrek izan duen garrantziaz ohartu barik, agian. Era xume baina sendoan gorde 

baitute euren komunikazio hizkuntza.

Altxor honen jakitun, lagun batzuek ondo baino hobeto ikertu dute aspaldiko 

larrabetzuarren hizkera, bai eta hizkera honetatik zer dagoen bizirik gugan, gaur egun-

go larrabetzuarrongan. Hori guzti hori harro egoteko modukoa da, eta arduraz jokatzera 

behartzen gaitu, ikerlari hauek eskutan jarri diguten ondarea zain dezagun; izan ere, hura 

gabe, zailago litzaiguke gure iragana ulertzea eta gure geroa eraikitzea. Gure hizkuntzaz, 

euskaraz.

Eskerrik asko, beraz, aukera hau eman diguten lagunei: Iñaki Gaminde, Ander 

Olalde, Aintzane Etxebarria, Naia Eguskiza eta Ursua Gaminde, euren lanaren uzta es-

kaini digutelako, eta, batez ere, gure hizkuntza gehiago ezagutzen, ikertzen eta maitatzen 

jarraitzen dutelako, mundu globalizatu eta nahasi honetan, euskarak etorkizun xume bai-

na sendoa izaten jarrai dezan.

